Сергей Гапликов корис республикаса министръясӧс бурджыка уджавны

Коми Республикаса Юралысьлысь могъяс недыр олӧмӧ пӧртысь пасйис могъяс, кутшӧмъясӧс матысса кадӧ колӧ решитны республикаса Веськӧдлан котырлы. Уджалан сӧвещание дінмуса олӧмӧ пӧртысь власьт став органса юрнуӧдысьяскӧд муніс талун Сыктывкарын.
Коми Республикаса Юралысьлӧн пресс-служба йӧзӧдӧ выступление стенограммаысь юкӧнъяс.

Сергей Гапликов, Коми Республикаса Юралысьлысь могъяс недыр олӧмӧ пӧртысь 
- Ті тӧданныд, мый Россия Федерацияса Президент Владимир Владимирович Путин кырымаліс Коми Республикаӧс лӧсьӧдан лунсянь 100 во пасйӧм йылысь индӧд. Тайӧ абу сӧмын республикалы ыджыдтор, сылӧн сӧвмӧмын тӧдчана тшупӧд, но и кывкутана удж кыдзи локтан воын 95 во пасйӧм кежлӧ, сідзи и 2021 воын 100 во пасйӧм кежлӧ дасьтысьӧмын. Сы вӧсна ставнытӧ кора уджавны зэв зільӧмӧн да бура. Власьт органъяслы став вынсӧ колӧ веськӧдны сы вылӧ, медым республикаын бурмӧдны олӧмсӧ, медым отрасльяс бурджыка кутісны уджавны и сійӧ, медым дінмуӧс социальнӧя да экономика боксянь сӧвмӧдӧмын воӧдчыны ёна вылынджык бӧртасъясӧдз, содтыны республикалысь да муниципалитетъяслысь сьӧмкуд, бурджыка уджавны инвестицияяс кыскӧм серти. Вит во вылӧ могыс ставлы гӧгӧрвоана,  и ме кора ставнытӧ зэв зіля уджавны. 

 Кӧсъя уськӧдны тӧд вылӧ, мый зэв на неважӧн дінмуса Каналан Сӧвет примитіс республикаса Оланподулӧ вежсьӧмъяс. Та серти ме талун кырымалі «Коми Республикаса олӧмӧ пӧртысь власьт тэчасын органъяс йылысь» Индӧд. Тэчасыс вежсяс 2016 вося тӧвшӧр тӧлысь 1 лунсянь. Сы вӧсна Веськӧдлан котырӧ став пырысьсӧ, найӧс, кодъяс талун уджалӧны, выль министръяс кабинет индытӧдз кора пӧртны олӧмӧ ассьыныс могъяснысӧ. Удж гӧгӧрвоӧмӧн, тырвыйӧ уджӧ пырӧдчӧмӧн, профессиональнӧя. 

Кӧсъя кыдзи верма веськыда шуны, мый оз ставныс кольны асланыс чинын, лоасны кадръясын вежсьӧмъяс, лоасны могъяс збыльмӧдӧмын вежсьӧмъяс, кутшӧмъясӧс веськӧдӧма Веськӧдлан котыр водзын сулалан могъяссӧ зільджыка да бурджыка олӧмӧ пӧртӧм вылӧ. Сы вӧсна кӧсйи эськӧ ставнысӧ, коді оз кут водзӧ уджавны Веськӧдлан котырын, но та дырйи лоӧны коланаӧсь уджавны мукӧд туйвизьяс серти, аттьӧавны уджысь. Став сертиыс, мый вӧлі вӧчӧма, мыйтакӧ да мыйтакӧ эм результат. Мед кӧть абу сэтшӧм бур, кутшӧм эськӧ вӧлі видзчысяна, талунъя лун вылӧ кӧ видзӧдлыны. Но, век жӧ, гӧгӧрвоа, мый быдӧн уджаліс аслас вынъяс серти да лӧсяліс могъяслы, кутшӧмъясӧс урчитӧм кадӧдз вӧлі индӧма дінмуса воддза юрнуӧдысьӧн.

Кора талун быдӧнӧс донъявны ассьыныс вынъяссӧ, позянлунъяссӧ, кӧсйӧмсӧ, ас му дорӧ муслунсӧ да быдлунся, позьӧ шуны, суткичӧжся уджавны кӧсйӧмсӧ. Найӧс, кодъяс оз кӧсйыны тані участвуйтны, мырдӧн некод оз кут тшӧктыны. Найӧ, кодъяс локтасны да кӧсъясны уджавны, тӧдӧй — ми ставӧн верстьӧ йӧз, гӧгӧрвоам, кыдзи колӧ уджавны да збыльмӧдны сійӧ могъяссӧ, кутшӧмъяс сулалӧны миян водзын.

Юрнуӧдысьяслысь уджсӧ донъяланторъяс пиысь ӧтиӧн отрасльясӧн бура веськӧдлӧмысь ӧтдор лоӧ подула, тӧлка да бур йитӧд федеральнӧй шӧринкӧд лӧсьӧдӧм. Лӧсялана министерствоясӧн, ведомствоясӧн, агентствоясӧн бур результатъяс шедӧдӧм могысь да канму уджтасъяс серти содтӧд сьӧм кыскӧм могысь. Миянлы колӧ петкӧдлыны, мый Коми Республикаын уджалігӧн федеральнӧй шӧрин вермас гӧгӧрвоны, мый лоас результат, лоасны бур вежсьӧмъяс да позяс пыдди пуктыны дінмулысь вермӧмъяссӧ. Сы могысь, медым ставлы вӧлі гӧгӧрвоана, мый ми кывкутанаӧсь, миян мог воӧдчыны помӧдз да миянлы сьӧмсӧ позьӧ сетны сы вӧсна, мый ми кужам веськӧдлыны канму ресурсъясӧн. 

Уджъёртъяс, нӧшта кӧсъя тіянӧс ыззьӧдны тӧлка збыль удж вылӧ, медым ті, тайӧ кабинетсьыс петӧм бӧрын, сьӧлӧмсяньныд уджалінныд пуктӧм могъяс шедӧдӧм вӧсна. И медым ми вермим дінмулысь 95 восӧ донъявны кыдзи шӧракостса бӧртасъясӧс. Вит вося уджлысь медшӧр итогсӧ ми петкӧдлам 2021 вося моз тӧлысь 22 лунӧ, кор кутам пасйыны республикалысь зэв ыджыд лоӧмтор — сійӧс лӧсьӧдӧмсянь 100 во тырӧм.

Кодлӧнкӧ кӧ эмӧсь юалӧмъяс, дась вочавидзны, абу кӧ, ставлы аттьӧ и — уджавны.
